КОМИ РЕСПУБЛИКАСА ВЕЛÖДАН МИНИСТЕРСТВО ЙЫЛЫСЬ ПОЛОЖЕНИЕ
Панас

Коми Республикаса велöдан министерство лоö Коми Республикаса олöмö пöртысь власьт органöн, коді нуöдö государственнöй политика да государствосянь веськöдлö аслас компетенцияын велöдан юкöнöн, том йöз политикаöн, а сідзжö координируйтö тайö туйвизьясын Коми Республикаса олöмö пöртысь власьт мукöд органлысь удж.

Министерстволöн медшöр могъяс

Министерстволöн медшöр могъяс:

координируйтны законодательствоöн урчитöм компетенцияын Коми Республикаса министерствояслысь да олöмö пöртысь власьт мукöд органлысь удж велöдан, том йöзлöн политика юкöнын, Коми Республикаса государственнöй велöдан учреждениеясын велöдчысь бать-мамтöм челядьлысь да бать-мам дöзьöртöг кольöм челядьлысь правояс да оланпас серти интересъяс доръян юкöнын государственнöй политика нуöдöмын;

видзöдны велöдан юкöнын Россия Федерацияса законодательствоö да Коми Республикаса законодательствоö кутчысьöм (сійöс олöмö пöртöм) бöрся;

збыльмöдны Коми Республикаын том йöз политика.

Министерстволöн медшöр удж

Министерство сылы урчитöм могъяс серти вöчö татшöм удж:

Коми Республикаса олöмö пöртысь власьт колана органъяскöд, меставывса асвеськöдлан органъяскöд, велöдан юкöнса учреждениеяскöд да организацияяскöд, общественнöй котыръяскöд индöм ногöн öтув дасьтö Министерстволы инман юалöмъяс кузя Коми Республикаса нормативнöй правовöй акт балаяс, велöдöм сöвмöдан да том йöзлöн политика юкöнын торъя мога (ведомственнöй) республиканскöй уджтас да концепция балаяс да индöм ногöн сетö найöс Коми Республикаса Юралысьлы да Коми Республикаса Правительстволы видлалöм вылö;

котыртö улыс тшупöда уджсикасö да шöр тшупöда уджсикасö велöдöм, а сідзжö уджсикасö содтöд велöдöм (Россия Федерацияса Правительствоöн вынсьöдöм лыддьöгса федеральнöй велöдан учреждениеясын велöдчöм кындзи);

котыртö ставлы позяна да дон босьттöг школаöдз велöдöм, улыс тшупöда öтувъя, основнöй öтувъя, шöр (тыр) öтувъя велöдöм медшöр общеобразовательнöй уджтасъяс серти Коми Республикаса государство киын кутан велöдан учреждениеясын, сы лыдын дзоньвидзалунын дзескöдöм позянлуна велöдчысьяслы, быдтасъяслы торъя (коррекционнöй) велöдан учреждениеясын, бать-мамтöм челядьлы да бать-мам дöзьöртöг кольöм челядьлы велöдан учреждениеясын;

нуöдö мероприятиеяс, медым олöмö пöртны шойччöг да дзоньвидзалун бурмöдöм вылö челядьлысь правояс, видзны да сöвмöдны челядьлысь шойччöг да налысь дзоньвидзалун видзöм вылö веськöдöм удж вöчысь учреждениеяс;

Россия Федерацияса законодательство да Коми Республикаса законодательство серти вöчö мукöд удж.

